ЗАКЛУЧОЦИ ОД ВТОРАТА ГОДИШНА КОНФЕРЕНЦИЈА НА ИСЕЛЕНИЧКИТЕ ОРГАНИЗАЦИИ

Агенцијата за иселеништво на Република Македонија на 20 и 21 јули 2011 година ја одржа Втората годишна конференција на иселеничките организации на која зедоа учество претставници од околу 40-тина иселенички организации од Австралија, САД, Канада и Европа

На дводневната конференција по дискусиите на темите од дневниот ред, се донесоа следните заклучоци:

1. ТЕМА: УЧЕЊЕ И НЕГУВАЊЕ НА МАКЕДОНСКИОТ ЈАЗИК ПРЕКУ ГОВОРЕЊЕ НА ЈАЗИКОТ ВО СЕМЕЈСТВАТА

ЗАКЛУЧОЦИ:

-Иселеничките организации да превземат активности за поттикнување на изучување на македонскиот јазик, особено најмладите, не само преку говорот на мајчиниот јазик во семејствата, туку и преку сите можни форми кои овозможуваат учење, негување и усовршување на јазикот.

- Агенцијата за иселеништво да се обрати до Министерството за образование и наука со иницијатива за изготвување на единствена програма и учебници по кои ќе се води наставата во училиштата во иселеништвото.

2. ТЕМА:  ЗАЧУВУВАЊЕ НА МАКЕДОНСКАТА КУЛТУРА ОД СТРАНА НА ИСЕЛЕНИЧКИТЕ ОРГАНИЗАЦИИ ПРЕКУ РЕАЛИЗИРАНИ ПРОЕКТИ, ПРЕДЛОЗИ  И СУГЕСТИИ ЗА НАРЕДЕНИОТ ПЕРИОД

ЗАКЛУЧОЦИ:

-Иселеничките организации да бидат поактивни во поттикнувањето на помладите членови на организациите за организирање на културни манифестации.

-Иселеничките организации навремено да ги подготват проектите за културните настани и да ги достават до Агенцијата за иселеништво и Министерството за култура во дадениот рок, со цел да конкурираат за финансирање од страна на надлежното министерство.

-Издадените книги од страна на Агенцијата за иселеништво, напишани од иселеници писатели од Македонија, да бидат објавени во електронска форма во рубриката „Култура„ на интернет страната на Агенцијата за иселеништво, со цел да им бидат достапни за читање на иселениците од Македонија.

3. ТЕМА: ИЗБИРАЧКО ПРАВО-ИСКУСТВА ОД ГЛАСАЊЕТО НА ИСЕЛЕНИЦИТЕ НА ПРЕДВРЕМЕНИТЕ ПАРЛАМЕНТАРНИ ИЗБОРИ ОДРЖАНИ НА 4 И 5 ЈУНИ 2011 ГОДИНА

ЗАКЛУЧОЦИ:

-Иселеничките организации изразуваат благодарност до Република Македонија за законското решение и можноста иселениците од Македонија да го остварат своето активно и пасивно избирачко право на предвремените парламентарни избори одржани на 4 и 5 јуни 2011 година.

-Иселеничките организации да превземат активности за анимирање на иселениците од Македонија за помасовно учество во изборниот процес за следните избори за Претседател на Република Македонија и пратеници во Собранието на Република Македонија.

-Се истакнува потреба од измени на законската регулатива за избирачкото право, со проширување на избирачките места во државите со поголема територија и поголема оддалеченост од гласачкото место, како и концентрација на поголем број иселеници, а воедно да се разгледа можноста и за електронско гласање и гласање по пошта.

-Да се иницира промена на законската регулатива да се овозможи право да гласаат сите државјани на Република Македонија- иселеници од Македонија, без оглед дали имале претходно живеалиште во Република Македонија, како и да се воведе еден единствен образец за пријавување за гласање.

-Да се најдат механизми за воспоставување на врска помеѓу иселеничките организации и тројцата пратеници од иселеништвото, со цел да ги информираат и истите да ги застапуваат нивните барања и потреби во Република Македонија.

4. ТЕМА: ДРЖАВЈАНСТВО НА РЕПУБЛИКА МАКЕДОНИЈА-ЗНАЧЕЊЕ
ЗАКЛУЧОЦИ:

-Иселеничките организации во соработка со Агенцијата за иселеништво да превземат активности за афирмирање на државјанството на Република Македонија и поттикнување на иселениците од Македонија да поднесуваат барања за стекнување со македонско државјанство.

- Агенцијата за иселеништво во соработка со Министерството за внатрешни работи и Министерството за надворешни работи, како надлежни органи секој во својот дел да превземат активности за скратување на постапката за стекнување на државјанство на Република Македонија за иселениците по потекло од Македонија

5. ТЕМА: ЗНАЧЕЊЕТО НА ПОПИСИТЕ ВО ЗЕМЈИТЕ ВО КОИ ЖИВЕАТ ИСЕЛЕНИЦИТЕ ОД МАКЕДОНИЈА ЗА УТВРДУВАЊЕ НА ПОТОЧЕН БРОЈ НА ИСЕЛЕНИЦИ ОД МАКЕДОНИЈА
ЗАКЛУЧОЦИ:

-Иселеничките организации да превземат активности при изјаснувањето на иселениците од Македонија на пописите во земјите каде живеат како земја на потекло да ја наведат Македонија, јазик што се говори дома да се наведе македонски јазик, етничка припадност македонска, (за етнички Македонци), а вероисповед православна (Македонска православна).

         6. ТЕМА: УНАПРЕДУВАЊЕ НА ВРСКИТЕ СО ИСЕЛЕНИЧКИТЕ ОРГАНИЗАЦИИ ПРЕКУ ДИРЕКТНИ КОНТАКТИ НА ЧЛЕНОВИТЕ НА ОРГАНИЗАЦИИТЕ СО АГЕНЦИЈАТА ЗА ИСЕЛЕНИШТВО, ПРЕКУ ПОСТОЈНИТЕ СРЕДСТВА ЗА КОМУНИКАЦИЈА

ЗАКЛУЧОЦИ:

-Иселеничките организации да ја известат Агенцијата за иселеништво за секоја промена на контакт податоците, вклучувајќи ги и промените во раководството на организацијата

- Иселеничките организации да ја информираат Агенцијата за иселеништво за нивните активности, со цел со истите да бидат запознаени иселениците во сите земји и граѓаните на Република Македонија. 
6. ТЕМА: ИСЕЛЕНИЧКИ СОВЕТ – ИЗВЕСТУВАЊЕ НА ПРИВРЕМЕНИОТ ИСЕЛЕНИЧКИ СОВЕТ ЗА ПРЕВЗЕМЕНИТЕ АКТИВНОСТИ
Се констатира престанок на постоење на Привремениот иселенички совет, формиран на Првата годишна конференција на иселеничките организации, поради истекот на мандатот од една година.
